
Croix sur son tombeau Jusques la mesme qu'il les
aduertit 3 heures auant que d’'expirer que si tost
qu’il seroit mort qu’ils prissent la Clochete de sa
Chapelle po? la sonner pendant qu’ils le porteroient
en terre parlant de toutes ces choses auec tant de
repos et auec vne si grande presence d’esprit qu'on
eut creu qu'il s’agissoit dela mort et des funerailles
de quelq? autre et non pas des siennes.

Ainsi les entretenoit il en chemin faisant sur le
lac jusqu'a ce qu'ayant aperceu vne riuiere sur le
bord de laquelle il y auoit vne eminence qu'il trou-
uoit bien propre po? y estre enterré; Il leur dit que
C’estoit 1a le lieu de son dernier repos, ils vouleurent
pourtant passer outre parce que le temps le
permetoit, et le jour n’estoit pas aduancé mais dieu
suscita vn vent Contraire qui les obligea de retour-
ner et entrer dans la riuiere que le p leur auoit
designée. Ils le desbarquent donc ils luy alument
vn peu de feu, ils luy dressent vne meschante Cabane
d’escorce, ils 1'y couchent le moins mal qu'ils
peuuent, mais ils estoient si saisis de tristesse qu'ils
ont dit du depuis qu’ils ne scauoient presque ce
qu’ils faisoient.

Le p. estant ainsi Couché a peu pres coe st. fe.
xauier, ce qu'il auoit tousjours souhaité auec tant de
passion, et se voyant seul au milieu de Ces forets,
car ses compagnons estoient ocupés a desbarquer, il
eut loisir de repeter tous les actes auxquels il s’estoit
entreteneu pendant ces derniers Jours.

Ses chers compagnons s’estans ensuite aprochés
de luy tous abatus il les Consola et leur fit esperer
que Dieu auroit soin d’eux apres sa mort, dans ces
pais nouueaux, et inconneus, I1 leur donna les der-



